Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Un ddafad ar goll - Mathew 18:12-14

Meddyliwch am ddyn a chant o ddefaid ganddo, a bod un ohonyn nhw'n crwydro i ffwrdd. Oni fyddai’n gadael y naw deg naw ar y bryniau ac yn mynd i chwilio am yr un sydd ar goll? 13 Credwch chi fi, os daw o hyd iddi, mae'r un ddafad yna yn rhoi mwy o lawenydd iddo na'r naw deg naw wnaeth ddim mynd ar goll! 14 Yr un fath, dydy'ch Tad yn y nefoedd ddim am i unrhyw un o'r rhai bach yma gael eu colli.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu gofrestr enwau a beiro.

.....

Be mae athro ysgol yn ei ddefnyddio yn y bore i weld pwy sydd yn bresennol a pwy sy’n absennol? Pa fath o farc sy’n mynd i’r gofrestr os ydych chi’n absennol? Pa fath o farc sy’n mynd i’r llyfr os ydych chi’n bresennol? (Dangoswch y gofrestr)

Faint o blant sydd yn dy ddosbarth di? Os byddet ti’n mynd ar drip gyda’r ysgol i (leoliad addas) byddai’r athro’n gorfod cadw cofrestr manwl iawn, er mwyn gwneud yn siŵr fod yr un faint o blant yn dod adre ar y bws ag oedd yn mynd ar y bws yn y bore! (Gwnewch ystum o gyfri a nodi enwau yn y gofrestr).

Os ydy dad neu mam yn sefyll wrth y bws yn y bore yn chwifio’i dwylo ac yn gweiddi, “Ta, ta (enw plentyn sy’n gwrando)”. Yna, mae dad neu mam yn disgwyl sefyll wrth y bws yn y pnawn a dweud, “Helo, (enw), ges ti amser da?”

Gwaith pwy ydy gwneud yn siŵr fod pob plentyn yn cyrraedd adre’n ddiogel? 

Dychmygwch rŵan eich bod chi i gyd wedi mynd ar drip ysgol i (leoliad addas). Dych chi’n cael diwrnod ardderchog, ond yn y pnawn mae yna un plentyn ar goll. Mae’r athro yn edrych yn ofalus ar ei gofrestr, yn cyfri pennau, yn edrych yn ei gofrestr eto ac mae yna dal un plentyn ar goll. 

Ydy’r athro’n dweud, “Sdim ots. Ffwrdd â ni, mae’n amser mynd adre”? 

Be fyddai’r athro’n ei wneud? (Chwilio a ffonio’r heddlu.)

Pam fyddai o’n mynd i chwilio? (Nifer o resymau, yn cynnwys y ffaith ei fod o’n poeni’n ofnadwy am y plentyn.)

Yn y Beibl mae Duw yn dweud ein bod ni i gyd yn debyg iawn i un anifail arbennig – oes na rhywun yn gwybod pa anifail? (dafad).

Gwaith pwy ydy gofalu am ddefaid? (Bugail)

Yn y Beibl mae Iesu Grist yn galw ei hun yn ‘Fugail Da’. Petai un ddafad yn mynd ar goll, be fyddai bugail da yn ei wneud? (Meddyliwch am yr athro).

(Clic ar y ppt – llun defaid, clic eto i weld un ddafad yn mynd i grwydro).

Mae defaid a phlant yn gallu crwydro! Mae nhw’n crwydro am wahanol resymau – eisiau gweld be sydd yr ochr draw, eisiau trïo rhywbeth newydd, ddim eisiau gwrando..... Ond, os ydyn nhw crwydro’n rhy bell mae nhw’n mynd ar goll. Oes yna rhywun yn fan yma wedi bod ar goll erioed? (Teimlad ofnadwy).

Mae bugail da bob amser yn chwilio am ddafad sy’n mynd ar goll. Ac ar ôl dod o hyd iddi mae o wrth ei fodd. Pan ffeindiodd yr athro y plentyn oedd wedi mynd ar goll roedd o’n dathlu hefyd!
Iesu Grist ydy’r Bugail Da, a ni ydy ei ddefaid. Os ydyn ni’n crwydro’n bell oddi wrth Iesu, yn troi ein cefnau arno fo a gwneud pethau sydd ddim yn ei blesio, mae hyn yn ei wneud o’n drist. Ond, fo ydy’r Bugail Da.  Mae Iesu’n fodlon dod i chwilio amdanon ni a’n tynnu ni’n ôl ato fo’i hun. Mae bob yn ohonon ni yn sbesial i Iesu.

(Clic ar y ppt i weld y bugail yn dod a’r ddafad oedd ar goll yn ôl).

Gwrandewch ar yr adnodau yma, (Clic ar y ppt),

Meddyliwch am ddyn a chant o ddefaid ganddo, a bod un ohonyn nhw'n crwydro i ffwrdd. Oni fyddai’n gadael y naw deg naw ar y bryniau ac yn mynd i chwilio am yr un sydd ar goll? 13 Credwch chi fi, os daw o hyd iddi, mae'r un ddafad yna yn rhoi mwy o lawenydd iddo na'r naw deg naw wnaeth ddim mynd ar goll! 14 Yr un fath, dydy'ch Tad yn y nefoedd ddim am i unrhyw un o'r rhai bach yma gael eu colli.

Gweddi

Ein Tad, diolch i ti mai Iesu ydy’r Bugail da a’i fod o’n ein caru ni. Diolch ei fod o’n fodlon dod i chwilio amdanon ni pan dyn ni’n crwydro neu wedi troi cefn arno. Helpa ni i aros yn agos at Iesu a pheidio mynd ar goll. Amen.

